
Per far render anc
migler noss gôts?

■ gpt. Tgi so, schi chella nova «moda»
savess promover en gnoul la rendita digls
noss gôts? Gist ligiainsa, tgi a Dietgen BL
ena firma da pegnas per lenna vegia de-
monstro la sia nova «invenziun»: Ena
platta da fi construeida aposta per arder
er angal scalezzas, tgi els nomnan «Pel-
lets». Squasi sfurzo da far chell’inven-
ziun vegian numnadamaintg igls
prietschs adegna carschents per igl ieli da
scaldamaint, tg’ins nomna betg sainza
raschung er: igl «or neir». Pertge causa da
chella carascheia randessigl veaple da trer
a nez materials disponibels gist cò segl li,
numnadamaintg noss agens gôts, chegl
tgi so angal gudagner anc daple la sim-
patia per igl nov sistem. Gnond vetiers
anc, tgi nizzigiond l’invenziun da Kym
Bennwil ins pò scu para scaldar bung 20
procent pi bunmartgea tgi cun ieli ni cun
chels pellets. 

Sa tgapescha stoptga tot neir coordi-
no bagn, tant chegl tgi pertotga igl du-
vrar igl indrez da scaldamaint scu igl ma-
terial da scaldar adatto, fò’l attent igl re-
presentant dalla firma, tgi ò sia sedia a
Gelterkinden. Ed el ambleida er betg da
stritgier or en oter vantatg: Tgi l’installa-
ziun digl sistem dovra betg daple plaz tgi
egn digls usitos. 

Oramai sarogl ena buna tgossa, schi
chels tgi biegian tgesa gist da nov vignan
attents a chella novaziun e sa laschan
aglmanc dar en’offerta per pudeir cum-
paragler tranter divers sistems da scaldar.
E mianc giud veia fissigl perfign, schi er
igls cumegns sezs animessan els tar chel-
la installaziun cun dar londerve ena
pitschna contribuziun, tgi seia an daner
ved l’installaziun u cun en prietsch re-
dutgia per la lenna da scaldar. Tot fiss
sainza dubi per vantatg d’ena promo-
ziun dalla rendita digl agen gôt.

Lais da serra mez vids 
Pitschna producziun d’electricitad e grond consum d’electricitad

■ (cc) Cunquai che extraordinaria-
main pauca aua è currida en ils lais da
serra, ha quai chaschunà che las 
ovras electricas idraulicas han produ-
cì l’onn 2005 sut la media electricitad
sco er ch’ils lais da serra èn stads em-
plenids bler memia pauc. Perencunter
è s’augmentà vinavant il consum
d’electricitad. La producziun d’electri-
citad da tut las ovras electricas idraulicas
en il Grischun ha importà l’onn 2005
6173 milliuns uras kilowatt. Quai è 20,7
pertschient main che la media. Gia l’onn
idrologic 2004/05 è stada la producziun
– cun 6603 milliuns uras kilowatt – per
15,2 pertschient sut la media. La raschun
principala per questa producziun extre-
mamain pitschna: Las precipitaziuns èn
stadas lunsch sut la media l’onn 2005 e
consequentamain è currida pauca aua en
ils lais da serra. Ina valur da producziun
uschè bassa hai dà l’ultima giada l’onn
1996.

Record negativ tar ils tschains d’aua
Las entradas dals tschains d’aua dal chan-
tun (er numnada taglia sin implants
idraulics) stattan circa en proporziun
cun la producziun d’electricitad. Perquai
èn resultadas l’onn 2005 entradas corre-
spundentamain pitschnas da 36,2 mil-
liuns francs. Dapi l’onn 1996 (l’onn
1997 è vegnì augmentà il maximum dal
tschains d’aua per l’ultima giada) n’èn
questas entradas mai pli stadas uschè
pitschnas.

Record negativ tar la quantitad d’aua
en ils lais da serra grischuns

Tras quai che – sco gia menziunà – ex-

traordinariamain pauca aua è currida en
ils lais da serra sco er tras l’utilisaziun da
quests lais è stada la consequenza che

plirs lais da serra grischuns èn stads pauc
emplenids durant l’entir onn 2005. Il
grad d’emplenida maximal è vegnì cun-

tanschì il cumenzament da l’onn 2005
cun sulettamain stgars 72 pertschient.

Normalmain vegn cuntanschì il grad
d’emplenida maximal circa la fin da set-
tember e sa chatta en media tar passa 90
pertschient. Malgrà las pitschnas reser-
vas d’accumulaziun ha la segirezza dal
provediment d’electricitad pudì vegnir
garantida. Quai dentant mo, perquai
ch’ins ha – tut en tut – importà durant
l’entir onn dapli electricitad da l’exteriur
en Svizra che quai ch’ins ha exportà. Te-
nor la statistica d’electricitad da l’Uffizi
federal d’energia è resultà almain ils ul-
tims 50 onns adina in saldo tar l’export.
La fora che sa mussa tar il provediment
d’electricitad vegn tras quai pli e pli da-
tiers.

Record tar il consum d’electricitad
En cumparegliaziun cun la perioda pre-
cedenta è perencunter s’augmentà il con-
sum d’electricitad durant l’onn idrologic
(october 2004 fin settember 2005) per 3
pertschient sin 1879 milliuns uras kilo-
watt (perioda precedenta 1816 milliuns
uras kilowatt). Sch’ins guarda las singu-
las gruppas da consum, ha importà il
consum supplementar en il sectur da las
chasadas, dal mastergn, da las presta-
ziuns da servetsch e da l’agricultura 3
pertschient, tar l’industria gronda 5 per-
tschient. Tar las viafiers è il consum stà
constant. En tut la Svizra è s’augmentà il
consum d’electricitad durant la medema
perioda per 2,1 pertschient sin 57 015
milliuns uras kilowatt (perioda prece-
denta 55 840 milliuns uras kilowatt).
Uschia han ins cuntanschì ina nova va-
lur maximala.

«Mia tatta armena»
La societad tirca scuvra ses passà

DA GUIU SOBIELA-CAANITZ

■ Quants Armens han ins mazzà 1915–
1917 en l’Imperi osman? Quai na vegn ins
mai a savair precis. Ma ch’il pievel armen
è stà l’unfrenda d’in genocidi perpetrà da
la regenza osmana da lezza giada, quai
vegn adina pli grev da snegar. Cun ils pro-
gress da la societad civila tirca, sa chatta la
Tirchia uffiziala en la defensiva cur ch’el-
la prova anc adina da falsifitgar l’istorgia.
Ils 24 e 25 da settember 2005 ad Istanbul
ha l’Universitad Bilgi savì organisar ina
dieta fitg contestada entitulada: «Ils Ar-
mens osmans durant la decadenza da l’im-
peri». Las autoritads avevan gia scuman-
dà quella occurrenza en auters lieus, ma
ins ha chattà la storta per l’organisar tut-
tina en l’anteriura chapitala dals sultans.
Plinavant gidan auters schabetgs pli sen-
saziunals l’elita spiertala dal pajais a conu-
scher meglier il passà dal pajais. Da quai
rapporta il davos numer da la gasetta ar-
mena da Genevra (1).

Oz fan ins dumondas
Ins manegia che las mazzacras hajan scha-
negià var «100 000 – 200 000 carstgauns
giuvens, cunzunt uffants e mattas» ch’èn
vegnids muslims per surviver. Quai resul-
ta da la dieta da settember 2005. La survi-
venza d’Armens sfurzads da vegnir Tircs
era tabu enfin a 2004; quella giada è surtì
in cudesch da l’advocata Fethiye Cetin en-
titulà «Mia tatta». L’autura «revelava (…)
la derivanza da sia tatta (…) naschida en in
vitg armen da la provinza d’Elazig, en la
Tirchia da l’ost. Quella biografia sa basava
sin la perditga da la tatta curt avant sia
mort. Ella rapportava da sias experien-
tschas tragicas davent da 1915, la mazza-
cra dals umens dal vitg, la deportaziun da
las femnas, sia atgna adopziun en ina fami-
glia tirca muslima e sia conversiun. Ins ha
vendì 12 000 exemplars dal volum; quai è

in success remartgabel en Tirchia per in cu-
desch documentar. Ussa spetg’ins la sett-
avla ediziun. L’advocata commentescha:
‘Relevant è cunzunt che tschients umans
en la medema situaziun m’han telefonà per
ma dir: Era mia tatta… (…). Speranza ha
mes cudesch fullà via. Pli baud temev’ins
da tutgar lez tema tabu. Ils Armens valevan
sco umans nauschs (…). Oz fan ins du-
mondas’ (…). Uschia ha la reschissura da

films Berke Bas entschavì a tschertgar las
passivas da sia basatta en la memorgia da la
glieud d’Ordu sper il Mar nair. ‘Blers en la
citad m’han infurmada. Igl era glieud che
sa regurdava fitg bain da lur vischins d’an-
truras. Cun tristezza fan endament ils Tircs
d’Ordu quel temp da convivenza’ (…).
Berke Bas è vegnida a savair pir sco creschi-
da che sia basatta era da derivanza armena.
La reschissura constatescha ch’ils Tircs sa-

jan oramai ‘pli schluccads visavi lur passà’
e sa legra ch’i dettia pliras versiuns da l’i-
storgia nua ch’i dava enfin ussa mo l’istor-
gia uffiziala’. Las discussiuns davart las
mazzacras d’Armens tranter 1915 e 1917
en l’Imperi osman han s’augmentadas da-
pi ils 4 d’october, pervi dal process d’ade-
siun da Tirchia a l’Uniun europeana. La re-
genza sa fitga sin sia posiziun uffiziala ch’i
saja mort 300 000 Armens ed almain tut-

tina blers Tircs e ch’i na sa tractia betg d’in
genocid. Tenor ils Armens sa munta lezza
cifra vairamain a 1,5 milliun (…). Luiz Ba-
kar, advocata dal patriarcat armen d’Istan-
bul, (…) rapporta: «Il patriarcat battegia
annualmain var ventg umans. Il pli savens
sa tracti da glieud cha ha vivì tenor l’islam
e  che vul turnar tar sia religiun oriunda
avant la mort.»

Ils «uffants-lufs» da Lituania
Ils geniturs d’emprem minister Recep
Tayyip Erdogan èn da Rize sper il Mar nair.
Tgi sa…? En lezza regiun, sper il cunfin da
Georgia, vivan en mintga cas Georgians
muslims numnads Las.  Destins che sume-
glian a quels da las surviventas armenas en
la Tirchia da l’ost èn cumparids en Litua-
nia suenter la vieuta da 1989, en la regiun
da Klaipeda/Memel che fascheva part en-
fin a 1944 da la Prussia da l’ost. Suenter
l’annexiun illegala ha l’Uniun sovietica ap-
plitgà là ed enturn Königsberg (oz Calinin-
grad en Russia) ina politica da «purifica-
ziun etnica». «Uffants [tudestgs] han pers
lur geniturs. Fomentads, sulets u en trieps,
hani sa fatg via enfin en Lituania per ir per
la murdieua. Blers èn vegnids adoptads da
Lituans (…). Insaquants da quels ‘uffants-
lufs’ han zuppà aposta lur derivanza durant
in mez tschientaner (…). La Crusch
cotschna als ha savens tschertgads adum-
batten, perquai ch’ins als aveva sfurzà si
nums lituans u russ empè da lur nums tu-
destgs» (2). Unfrendas innocentas, violen-
tadas en lur identitad culturala snegada,
n’hai betg dà mo en Tirchia. 

1) Agence France Presse, Les descendants
d’Arméniens convertis à l’islam se révèlent en
Turquie. En: «ARZAKANK – Echo», schaner-
favrer 2006, Associations des dames arménien-
nes, case postale 617, 1212 Grand-Lancy 1 / GE,
p. 9.
2) Sabine Berkung, Stenograph des Periphe-
ren. En: «Frankfurter Allgemeine Zeitung», 31
da schaner 2006, p. 34.

